
Abstrak: Selain daripada golongan dewasa, salah satu fokus terkini kajian psikologi positif ialah mengkaji 

ciri-ciri kesejahteraan subjektif remaja. Penilaian remaja tentang kepuasan sekolah dan kekerapan pengalaman 

remaja berkaitan perasaan positif dan negatif di sekolah adalah penting kerana ia akan memberi kesan kepada 

banyak aspek dalam kehidupan remaja. Namun, bukti empirikal kajian mengenai kesejahteraan di Indonesia 

masih terbatas, terutama yang berkaitan dengan persekitaran sekolah yang turut mempengaruhi kesejahteraan 

subjektif dalam kalangan remaja. Kejayaan remaja menyesuaikan diri dalam persekitaran sekolah akan 

membawa kesan positif terhadap tahap kesejahteraan subjektifnya. Kajian ini menyiasat kesan penyesuaian 

kendiri terhadap kesejahteraan subjektif dalam kalangan remaja di Yogyakarta, Indonesia. Seramai 384 orang 

remaja, yang terdiri daripada 218 perempuan dan 166 lelaki, dalam gred 7 hingga 9 di Yogyakarta, Indonesia 

telah menjawab soal selidik penyesuaian kendiri dan kesejahteraan subjektif di sekolah. Analisis statistik 

dilakukan menggunakan perisian komputer JAMOVI, versi 1.6.23. Secara keseluruhannya, penyesuaian 

kendiri dan kesejahteraan subjektif responden kajian berada pada tahap sederhana. Keputusan Ujian Korelasi 

Pearson mendapati wujudnya hubungan yang signifikan antara kedua-dua pemboleh ubah. Keputusan analisis 

regresi menunjukkan R = 0.533 (p < 0.001) dan R2 = 28.43 %. Hal ini menunjukkan bahawa penyesuaian 

kendiri menyumbang kepada kesejahteraan subjektif dan secara berkesan diukur oleh permasalahan 

eksternalisasi, permasalahan internalisasi, keakraban dan konflik dengan guru, isolasi dan tingkah laku 

prososial dengan rakan. Keputusan kajian juga membawa implikasi bahawa kesejahteraan subjektif meningkat 

dengan kejayaan remaja dalam menyesuaikan diri di sekolah. 

 

Kata kunci: Penyesuaian kendiri; kesejahteraan subjektif; remaja; sekolah; masyarakat kolektivistik 

 

Abstract: Other than adults, one of the latest focuses of positive psychology studies is studying the attributes 

of the subjective well-being of teenagers. Adolescents' assessment of school satisfaction and the frequency of 

students' experiences of positive and negative affect at school becomes essential because it subsequently 

affects many aspects of a teenager's life. However, empirical evidence on well-being research in Indonesia is 

still limited, especially regarding the school environment, which also affects subjective well-being among 

teenagers. The success of teenagers adapting to their school environment will positively affect their level of 

subjective well-being. The present study investigates the effect of self-adjustment on subjective well-being 

among adolescents in Yogyakarta, Indonesia. Three hundred and eighty-four teenagers, consisting of 218 

females and 166 males, grades 7-9 in Yogyakarta, Indonesia, answered a questionnaire on self-adjustment and 

subjective well-being at school. Statistical analysis was performed using JAMOVI computer software, version 

1.6.23. Overall, the self-adjustment and subjective well-being of the respondents are moderate. The Pearson 

correlation test found a significant relationship between the two variables. The regression analysis showed R 

= 0.533 (p < 0.001) and R2 = 28.43 %. These results demonstrate that self-adjustment contributes to subjective 

well-being and is effectively measured by externalizing problems, internalizing problems, closeness and 

conflict with teachers, isolation, and prosocial behaviour with friends. The study results also imply that 

subjective well-being increases with the success of adolescents in adjusting to school. 

 

Keywords: Self-adjustment; subjective well-being; teenagers; school; collectivistic society 

 

 

Pengenalan 

Sebelum ini, banyak kajian telah dijalankan untuk memahami bagaimana manusia mengembangkan tingkah 

laku negatif. Seterusnya, disedari bahawa manusia juga mempunyai aspek-aspek positif yang membawa 

kepada kemunculan bidang psikologi positif yang memfokuskan bagaimana memperkayakan dan 

mengoptimumkan aspek-aspek positif dalam diri manusia (Seligman, 2002). Salah satu aspek positif ini ialah 

kesejahteraan subjektif, yang bermaksud penilaian kendiri yang terdiri daripada komponen emosi seperti 

perasaan positif dan negatif serta komponen kognitif iaitu kepuasan hidup (Diener & Seligman, 2002; Schwarz 

et al., 2012). Kesejahteraan subjektif remaja dalam konteks sekolah meliputi penilaian subjektif remaja 

terhadap kepuasan dan pengalaman emosi di sekolah, termasuk aspek prestasi, pengelolaan sekolah, hubungan 

guru-murid, hubungan dengan rakan dan pengajaran (Tian et al., 2014). 

Dalam dekad terkini, minat terhadap kajian kesihatan psikologi dan kesejahteraan subjektif telah 

meningkat secara ketara (Cooke et al., 2016) dan wujud perdebatan dalam kalangan ahli psikologi mengenai 

kemampuan remaja untuk memahami kesejahteraan subjektif. Sebilangan ahli psikologi seperti Franklin 

(2010) dan Giedd (2004) berpendapat bahawa remaja belum mencapai tahap perkembangan yang 

memungkinkan mereka memahami konsep ini. Namun, ahli psikologi lain seperti Khan et al. (2015) dan 

Vujčić et al. (2019) berpendapat bahawa walaupun remaja masih dalam peringkat pencarian identiti dan 

kemahiran kognitif mereka belum cukup berkembang, mereka masih mampu memahami dan mengalami 

kepuasan, kegembiraan dan kesejahteraan. Pendapat ini disokong oleh kajian lain yang menunjukkan 

kesejahteraan subjektif remaja signifikan kerana peningkatan gangguan fizikal dan mental berpotensi 

memberikan kesan negatif terhadap kesihatan dan kualiti hidup di peringkat dewasa (Yun et al., 2019). Selain 

itu, kesejahteraan subjektif juga dianggap sebagai petunjuk kualiti hidup dalam masyarakat (Tov & Diener, 

2007). 

Dalam konteks Indonesia, dijangkakan pada tahun 2035 akan berlaku nisbah penduduk umur produktif 

melebihi penduduk tidak produktif (Heryanah, 2015). Menurut Khan et al. (2015), menjamin kesejahteraan 

psikologi remaja adalah satu keperluan sosiopsikologi. Oleh itu, kanak-kanak dan remaja merupakan aset 

utama untuk kemajuan negara, dengan syarat mereka memiliki kualiti, dari perspektif psikologi ditafsirkan 

sebagai individu dengan kesejahteraan subjektif yang baik. 

Terdapat banyak faktor yang menyumbang kepada kesejahteraan subjektif seperti sokongan sosial (Li 

et al., 2015; Vagharseyyedin et al., 2018), keagamaan (Abdel-Khalek & Tekke, 2019; Tina & Utami, 2018), 

dan penyesuaian kendiri (Valsaraj et al., 2017). Penyesuaian kendiri adalah salah satu topik penting dalam 

psikologi kesihatan yang menarik perhatian banyak ahli psikologi (Yengimolki et al., 2015). Penyesuaian 

kendiri merujuk kepada proses psikologi di mana individu perlu mengelola atau mengatasi tuntutan dan 

cabaran kehidupan sehari-hari (Weiten et al., 2012). Kajian ini menggunakan pendapat Olivier et al. (2018) 

yang mendefinisikan penyesuaian kendiri yang baik sebagai rendahnya skor permasalahan eksternalisasi, 

kurangnya permasalahan internalisasi, sedikitnya permasalahan dengan guru dan rakan sebaya serta 

kemahiran prososial. 

Penyesuaian kendiri memainkan peranan penting dalam kesejahteraan subjektif (Luhmann et al., 

2012). Ogden dan Hagen (2019) menyatakan bahawa tempoh masa remaja dipengaruhi oleh peningkatan 

faktor risiko dan pendekatan dalam menghadapinya. Halangan dalam penyesuaian kendiri remaja akan 

memberi kesan terhadap kesejahteraan khususnya prestasi mereka semasa di sekolah (Chu et al., 2010; 

Demaray et al., 2005). Oleh itu, penting untuk mengkaji aspek penyesuaian kendiri dalam kalangan remaja. 

Kajian lepas menunjukkan bahawa peristiwa besar semasa zaman remaja memerlukan penyesuaian 

kendiri dan dapat mempengaruhi kesejahteraan subjektif (Luhmann et al., 2012; Valsaraj et al., 2017). Situasi 

sehari-hari yang tidak menentu pada masa ini memerlukan penyesuaian kendiri (Sarafino & Smith, 2011). 

Walau bagaimanapun, beberapa kajian lepas mendapati bahawa kedua-dua pemboleh ubah tersebut tidak 

mempunyai hubung kait (Gini et al., 2018; Shoshani & Slone, 2013).  

Menurut Casas dan Rees (2015), kajian tentang kesejahteraan subjektif perlu dilakukan dalam konteks 

budaya yang berbeza kerana hasil kajian antara negara menunjukkan perbezaan. Hasil kajian lepas 

menunjukkan perbezaan peramal kesejahteraan subjektif bagi individu dan masyarakat yang berbeza. 

Terdapat perbezaan tahap kepuasan hidup antara budaya kolektivistik dan individualistik (Diener & Diener, 

1995). Kepuasan individu dalam budaya kolektivistik dipengaruhi oleh persekitaran, manakala dalam budaya 

barat, sumber kebahagiaan datang dari diri sendiri (Oishi, 2010; Primasari & Yuniarti, 2012; Rahayu, 2016). 

Oleh itu, kajian lanjut diperlukan untuk memahami perbezaan ini dan kesannya terhadap kesejahteraan dan 

kepuasan hidup. 

Ahli psikologi juga banyak menerokai aspek kesejahteraan subjektif remaja yang bersekolah (Aldridge 

& McChesney, 2018; Hymel et al., 2018). Tian et al. (2014) berpendapat pengukuran kesejahteraan subjektif 

remaja dalam konteks sekolah memerlukan kajian lanjut. Kajian lepas menunjukkan kesejahteraan subjektif 

memberi kesan positif terhadap kerjaya akademik, kreativiti, hubungan interpersonal, harga diri dan harapan 

serta kesan negatif terhadap sekolah dan guru, kebimbangan, tekanan dan kemurungan (Gilman & Huebner, 

2006; Wijayanti et al., 2019). Oleh itu, kajian ini meneroka peranan faktor penyesuaian kendiri terhadap 

kesejahteraan subjektif remaja sekolah menengah rendah kerana menurut Whitley et al. (2012), maklumat 

mengenai hal ini masih terhad. 

 

Sorotan Literatur 

Sepanjang zaman persekolahan, remaja berhadapan dengan pelbagai cabaran penyesuaian yang berpotensi 

mengganggu kesejahteraan psikologi mereka (Demaray et al., 2005). Penemuan-penemuan terkini 

menunjukkan keputusan yang pelbagai mengenai hubungan antara penyesuaian kendiri dan kesejahteraan 

subjektif. Gini et al. (2018) mendapati tiada hubungan signifikan antara kedua-dua pemboleh ubah dalam 

kalangan remaja di sekolah menengah rendah sementara di sekolah menengah atas, ada korelasi. Begitu juga 

Luhmann et al. (2012) dalam kajian meta analisisnya mengenai penyesuaian sepanjang hidup dengan 

kesejahteraan subjektif menunjukkan bahawa peristiwa hidup yang berbeza memberikan kesan yang berbeza 

terhadap kesejahteraan subjektif. 

Penyesuaian kendiri memainkan peranan penting dalam aspek pendidikan, vokasional, hubungan 

sosial serta psikologi atau emosi (Paknejad & Gramynezhad, 2016; Shah & Mattoo, 2017). Penyelidikan 

terhadap pelajar sekolah adalah penting kerana tempoh perkembangan remaja awal di sekolah menengah 

rendah adalah kompleks. Dua tempoh transisi utama memerlukan remaja menyesuaikan diri dengan 

perkembangan sosial dan emosi serta perubahan dari sekolah rendah ke sekolah menengah (Shoshani & Slone, 

2013). Oleh itu, kajian mengenai penyesuaian dan kesejahteraan subjektif dalam kalangan remaja adalah 

kritikal kerana tugas perkembangan mereka berbeza dengan tugas perkembangan dewasa (Mulye et al., 2009). 

Kejayaan remaja dalam menyesuaikan diri dengan tugas-tugas perkembangan ini akan memberi kesan positif 

terhadap kesejahteraan psikologi mereka pada masa dewasa (Manning, 2002). 

Remaja yang mempunyai penyesuaian kendiri yang baik adalah mereka yang tidak menghadapi 

permasalahan dalam aspek eksternalisasi, internalisasi, hubungan pelajar-guru serta interaksi dengan rakan 

sebaya (Olivier et al., 2018). Permasalahan eksternalisasi melibatkan tingkah laku antisosial dan kesukaran 

mengendalikan emosi marah (Hampel & Petermann, 2006). Manakala, permasalahan internalisasi berkaitan 

dengan gangguan kemurungan dan kebimbangan (Rasalingam et al., 2017). Remaja yang tidak mengalami 

masalah penyesuaian di sekolah cenderung mempunyai tahap kesejahteraan subjektif yang lebih baik.  

Penyesuaian kendiri di sekolah adalah asas penting dalam kehidupan remaja. Salah satu aspek 

penyesuaian kendiri menurut Olivier et al. (2018) adalah hubungan guru dan pelajar yang harmoni. 

Muhammad et al. (2022) menyatakan bahawa proses pengajaran guru juga dipengaruhi iklim sekolah yang 

baik. Iklim sekolah yang positif mempengaruhi interaksi antara guru dan pelajar, meningkatkan prestasi 

pelajar dan sikap positif terhadap sekolah. Interaksi dengan rakan sebaya juga menyokong penyesuaian kendiri 

dan seterusnya akan memberi kesan terhadap kesejahteraan subjektif remaja (Lakhani et al., 2017). Kegagalan 

menyesuaikan diri boleh membawa kepada masalah kesihatan mental dan penarikan diri dari pengajian, 

bahkan memerlukan khidmat kaunseling di sekolah (Lakhani et al., 2017). 

Ahli psikologi juga telah mendapati bahawa terdapat hubungan antara personaliti dengan kesejahteraan 

subjektif (Diener et al., 2003; Soto, 2013). Dua personaliti utama yang berkaitan dengan kesejahteraan 

subjektif adalah ekstroversi dan neurotisisme (Librán, 2006; Lucas & Diener, 2014). Neurotisisme dikaitkan 

dengan emosi negatif seperti kebimbangan dan kemurungan, manakala ekstroversi dikaitkan dengan 

persahabatan dan aktiviti sosial yang membawa kegembiraan dan kepuasan peribadi. Kajian mendapati 

bahawa personaliti adalah faktor penting dalam kesejahteraan subjektif individu (Pertiwi & Eva, 2020; 

Tanksale, 2015).  

Remaja yang banyak menghabiskan masa di sekolah, yang memiliki hubungan yang kurang harmoni 

dengan guru dan rakan di satu darjah, didapati cenderung mengalami tekanan dan malah boleh menjadi 

peramal kepada tingkah laku negatif di sekolah (Gini et al., 2018). Perubahan psikologi dan fizikal yang pesat 

semasa remaja cenderung mempengaruhi kesejahteraan subjektif mereka. Kejayaan dalam penyesuaian 

kendiri di persekitaran sekolah membawa kesan positif terhadap kesejahteraan subjektif, prestasi akademik, 

kreativiti dan penurunan kadar ponteng sekolah (Lyubomirsky et al., 2005; Wijayanti et al., 2019). Sebaliknya, 

gangguan dalam penyesuaian kendiri boleh memberi kesan negatif kepada prestasi akademik dan tingkah laku 

remaja (Paknejad & Gramynezhad, 2016; Setianingsih et al., 2006; Yengimolki et al., 2015). 

 

Metodologi Kajian 

 

1. Reka Bentuk Kajian 

Kajian ini dijalankan menggunakan pendekatan kuantitatif yang sesuai untuk pemerolehan maklumat secara 

sistematik dan berstruktur. Pendekatan ini juga serasi dengan kajian deskriptif yang bertujuan untuk menilai 

tahap penyesuaian kendiri dan kesejahteraan subjektif dalam kalangan remaja. Reka bentuk kajian ini adalah 

kajian korelasi dengan menggunakan kaedah tinjauan melalui soal selidik (Creswell, 2012). Kajian korelasi 

menurut Kumar (2010) meneliti sama ada terdapat hubungan antara dua atau lebih pemboleh ubah bertepatan 

dengan objektif kajian ini. Kaedah ini membolehkan penyelidik mengumpul data dari sampel yang besar dan 

membuat generalisasi kepada populasi yang lebih luas. 

 

2. Persampelan dan Proses Pengumpulan Data  

Kajian ini melibatkan remaja sekolah menengah rendah di Yogyakarta, Indonesia dengan jumlah populasi 

seramai 128,699 orang. Berdasarkan jadual Krejcie dan Morgan (Chua, 2006; Krejcie & Morgan, 1970), 

jumlah sampel minimum yang diperlukan adalah sekitar 382 orang. Prosedur pengambilan sampel dijalankan 

menggunakan kaedah convenience sampling, di mana pemilihan responden adalah berdasarkan kesediaan 

mereka untuk terlibat dalam kajian ini (Creswell, 2012). Seramai 384 remaja sekolah menengah rendah telah 

menjadi responden. 

Pada mulanya, surat dikirim kepada 30 perwakilan sekolah awam dan swasta, Islam serta Kristian, di 

lima daerah dan bandar di Yogyakarta. Oleh kerana penularan pandemik COVID-19, keseluruhan sekolah 

menjalankan pembelajaran dalam talian dari rumah dan tidak semua sekolah bersedia untuk menyertai kajian 

ini. Namun begitu, terdapat beberapa sekolah berasrama yang masih menjalankan pembelajaran secara 

bersemuka. Setelah mendapat kebenaran daripada pengetua sekolah, guru yang dicadangkan oleh pengetua 

telah dihubungi untuk membantu dalam pengumpulan data pelajar di sekolah. Dua kaedah pengambilan data 

yang digunakan dalam kajian ini adalah secara dalam talian dan bersemuka. Pautan Google Form disampaikan 

kepada pihak guru yang seterusnya mengedarkannya kepada ibu bapa pelajar. Setelah mendapat kebenaran 

daripada ibu bapa, hanya pelajar yang bersedia sahaja akan mengisi soal selidik tersebut. Bagi pelajar yang 

tinggal di asrama, penjaga asrama berperanan membantu memberikan pautan pengisian Google Form melalui 

telefon bimbit mereka atau memberikan fail kertas soal selidik kepada pelajar yang bersedia. Hanya data 

responden yang mengisi soal selidik dengan lengkap sahaja dianalisis dalam kajian ini.  

3. Instrumen Kajian 

Pengukuran penyesuaian kendiri melibatkan aspek-aspek permasalahan eksternalisasi, permasalahan 

internalisasi, keakraban dan konflik dengan guru serta interaksi dengan sebaya. Remaja dengan penyesuaian 

kendiri yang baik ialah mereka yang menunjukkan tahap permasalahan tingkah laku dan sosial yang rendah 

(Olivier et al., 2018). Olivier et al. (2018) telah menguji model faktor tunggal dengan menggunakan Analisis 

Faktor Pengesahan (Confirmatory Factor Analysis) dan memperolehi kebolehpercayaan yang baik (pekali alfa 

Cronbach 0.79 – 0.90). Berdasarkan kajian rintis, kesahan kandungan soal selidik penyesuaian kendiri 

memperoleh skor S-CVI/Ave = 0.96 dan S-CVI/UA = 0.91, manakala kebolehpercayaan menunjukkan pekali 

alfa Cronbach antara 0.750 - 0.892. Secara keseluruhan, soal selidik penyesuaian kendiri ini mempunyai 

kebolehpercayaan yang baik. 

Kesejahteraan subjektif diukur menggunakan Brief Adolescents’ Subjective Well-Being in School Scale 

(BASWBSS) yang dibangunkan oleh Tian et al. (2014). Instrumen ini menggunakan skala Likert enam mata 

(1 = sangat tidak setuju hingga 6 = sangat setuju). Jumlah skor kesejahteraan subjektif di sekolah diperoleh 

dengan menggabungkan tindak balas terhadap komponen kognitif dan afektif. Skor subskala kepuasan sekolah 

dihitung dengan mengambil purata tindak balas terhadap enam item, manakala skor subskala afektif dihitung 

dengan mengurangkan perasaan negatif daripada perasaan positif. Soal selidik BASWBSS ini mempunyai 

kesahan konvergen dan kebolehpercayaan internal yang baik (Tian et al., 2014). Kajian rintis menunjukkan 

kesahan kandungan dengan S-CVI/Ave = 1.00 dan S-CVI/UA = 1.00, serta kesahan konvergen (r = 0.471) 

apabila dibandingkan dengan Stirling Children’s Well-being Scale (SCWBS) oleh Liddle & Carter (2015). 

Kebolehpercayaan instrumen ini juga tinggi dengan pekali alfa Cronbach = 0.811. 

 

4. Analisis Data  

Analisis data dijalankan menggunakan perisian komputer JAMOVI versi 1.6.23. Kaedah statistik yang 

digunakan dalam kajian ini adalah analisis deskriptif dan inferensi. Statistik deskriptif digunakan untuk 

menerangkan maklumat mengenai pelbagai kriteria yang diperlukan dalam pengukuran tahap setiap pemboleh 

ubah, termasuk purata dan sisihan piawai berdasarkan jantina dan darjah. Analisis inferensi digunakan untuk 

menguji hubungan antara pemboleh ubah dalam kajian ini dengan menggunakan Ujian Korelasi Pearson dan 

analisis regresi bagi menguji peranan faktor penyesuaian kendiri terhadap kesejahteraan subjektif. 

 

Dapatan Kajian 

Sebelum dihuraikan dapatan kajian, maklumat demografi bagi kajian dikemukakan berdasarkan analisis 

deskriptif yang meliputi jantina dan tingkatan responden. Selepas itu, hasil analisis deskriptif mengenai tahap 

penyesuaian kendiri dan kesejahteraan subjektif dibentangkan, diikuti dengan analisis inferensi berkenaan 

korelasi antara kedua-dua pemboleh ubah serta analisis regresi.  

 

1. Maklumat Demografi Responden 

Jadual 1 menunjukkan profil responden bagi kajian ini berdasarkan jantina serta maklumat min dan sisihan 

piawai kedua-dua pemboleh ubah. 

 
Jadual 1. Taburan responden mengikuti jantina 

 

Pemboleh ubah Jantina Kekerapan Peratus Min SP 

Penyesuaian Kendiri Lelaki 

Perempuan 

 

166 

218 

43.2 % 

56.8 % 

15.4 

15.7 

2.78 

2.98 

Kesejahteraan Subjektif Lelaki 

Perempuan 

166 

218 

43.2 % 

56.8 % 

5.33 

5.08 

2.21 

2.24 

 

Bilangan responden lelaki adalah seramai 166 (43.2%) daripada jumlah keseluruhan responden. 

Manakala, bilangan responden perempuan adalah seramai 218 orang (56.8%) daripada keseluruhan 

responden.  

Jadual 2. Taburan responden mengikuti darjah 

 

Pemboleh ubah Darjah Kekerapan Peratus Min SP 

Penyesuaian Kendiri 7 

8 

9 

 

124 

108 

152 

32.3% 

28.1% 

39.6 % 

15.40 

15.45 

15.75 

3.02 

2.93 

2.77 

Kesejahteraan Subjektif 7 

8 

9 

124 

108 

152 

32.3% 

28.1% 

39.6 % 

5.53 

5.06 

5.00 

2.16 

2.18 

2.29 

 

Jadual 2 menunjukkan taburan responden mengikuti darjah dengan maklumat min dan sisihan piawai 

berdasarkan darjah dan kedua-dua pemboleh ubah. Responden kajian ini terdiri daripada 32.3% Darjah 7, 

28.1% Darjah 8 dan Darjah 9 seramai 39.6 % responden.  

 

2. Maklumat Analisis Deskriptif 

 

Bagi mengenal pasti tahap pemboleh ubah masing-masing, maka analisis deskriptif dijalankan dengan 

berpandukan kepada nilai skor min dan sisihan piawai. Jadual 3 dan 4 memaparkan maklumat tahap kedua-

dua pemboleh ubah. 

 
Jadual 3. Tahap Penyesuaian Kendiri 

 

Faktor Min SP Minimum Maximum Tahap 

Permasalahan 

Eksternalisasi 

Keseluruhan 15.98 2.86 9 23 Sederhana 

Aggressive-

Opposition 

6.21 1.51 4 11 Rendah 

Hyperactivity-

Inattention 

9.77 1.81 5 15 Sederhana 

Permasalahan 

Internalisasi 

Keseluruhan 12.32 3.87 7 21 Sederhana 

Kemurungan 5.27 1.68 3 9 Sederhana 

Kebimbangan 7.06 2.65 4 12 Sederhana 

Hubungan Guru-

Murid 

Keseluruhan 21.52 5.04 8 35 Sederhana 

Keakraban 12.92 3.96 4 20 Sederhana 

Konflik 8.60 3.46 4 20 Rendah 

Hubungan Sosial Isolasi 8.02 3.95 5 20 Rendah 

Prososial 7.72 2.18 5 15 Rendah 

 

Jadual 3 menunjukkan tahap daripada masing-masing faktor penyesuaian kendiri. Remaja yang 

memiliki penyesuaian kendiri yang baik adalah mereka yang kurang menunjukkan permasalahan 

eksternalisasi, permasalahan internalisasi serta hubungan sosial dengan guru dan rakan. Oleh itu, skor rendah 

di sini bererti penyesuaian yang baik disebabkan tidak terdapat permasalahan dalam faktor-faktor yang dikaji 

secara bersama-sama membentuk bahagian intrinsik penyesuaian kendiri setiap responden. 

 
Jadual 4. Tahap Kesejahteraan Subjektif 

 
Aspek Min SP Minimum Maximum Tahap 

Empirik Hipotetik Empirik Hipotetik 

Keseluruhan 5.190 2.228 - 1.00 -4.00 11.00 11.00 Sederhana 

Kognitif 4.666 0.923 2.17 1.00 6.00 6.00 Tinggi 

Afektif 0.523 1.804 - 5.00 -5.00 5.00 5.00 Sederhana 

 

Jadual 4 menunjukkan tahap kesejahteraan subjektif dan aspek-aspeknya. Secara keseluruhan, 

responden kajian ini memiliki tahap kesejahteraan subjektif sederhana. Selain itu, responden kajian ini menilai 

kepuasan terhadap sekolah (aspek kognitif) berada dalam tahap tinggi sementara penilaian aspek afektif 

sederhana sahaja.  

3. Maklumat Analisis Inferensi 

Bagi menganalisis hubungan antara penyesuaian kendiri dengan kesejahteraan subjektif, Ujian Korelasi 

Pearson dan analisis regresi telah dijalankan. Berikut ini keputusan bagi Ujian Korelasi Pearson. 

 
Jadual 5. Korelasi Penyesuaian Kendiri dan Kesejahteraan Subjektif 

 

  Kesejahteraan Subjektif 

Penyesuaian Kendiri Pearson's r -0.491 

 p-value < 0.001 

       Nota. * p < 0.05, ** p < 0.01, *** p < 0.001 

 

Jadual 5 menunjukkan dapatan kajian r = -0.491 (p < 0.001). Terdapat hubungan negatif yang 

signifikan antara penyesuaian kendiri dan kesejahteraan subjektif. Pengertian korelasi negatif dalam kajian ini 

membawa maksud yang baik. Semakin kurang skor yang diperolehi responden kajian dalam permasalahan 

penyesuaian kendiri di sekolah, maka kesejahteraan subjektif mereka akan semakin meningkat.  

 
Jadual 6. Analisis Regresi Penyesuaian Kendiri-Kesejahteraan Subjektif 

 

Model R R² AIC BIC RMSE F df1 df2 p 

1 0.305 0.0931 1672 1684 2.12 39.2 1 382 < 0.001 

2 0.338 0.1139 1665 1681 2.09 24.5 2 381 < 0.001 

3 0.443 0.1966 1630 1650 1.99 31.0 3 380 < 0.001 

4 0.471 0.2215 1620 1643 1.96 27.0 4 379 < 0.001 

5 0.505 0.2553 1605 1632 1.92 25.9 5 378 < 0.001 

6 0.533 0.2843 1591 1623 1.88 25.0 6 377 < 0.001 

 

Jadual 6 menunjukkan hasil analisis regresi di mana semua model menunjukkan taraf kesignifikanan 

p < 0.001. Hal ini bermakna faktor penyesuaian kendiri secara signifikan mempunyai peranan penting 

terhadap tahap kesejahteraan subjektif. Oleh itu, dapat disimpulkan bahawa model 6 adalah model yang 

terbaik di antara keenam-enam model yang diuji dalam kemampuan menjelaskan data kerana ia memiliki nilai 

R = 0.533 dan R2 = 28.43 % yang paling tinggi dan nilai RMSE yang paling rendah (1.88). 

 

Perbincangan 

Keputusan analisis kajian menunjukkan penyesuaian kendiri remaja berada dalam tahap sederhana dan rendah. 

Seperti yang dihuraikan dalam pengenalan, penyesuaian kendiri merupakan satu proses psikologi di mana 

remaja perlu mengendalikan atau mengatasi keinginan dalaman dan persekitaran sebagai pelajar di sekolah 

(Lakhani et al., 2017; Paramanik et al., 2014). Kajian ini menggunakan pandangan Olivier et al. (2018) yang 

menyatakan bahawa penyesuaian kendiri yang baik bagi remaja adalah mereka yang menunjukkan tahap 

masalah tingkah laku dan sosial yang rendah termasuk permasalahan eksternalisasi, permasalahan 

internalisasi, hubungan pelajar-guru yang merangkumi aspek keakraban dan konflik serta interaksi dengan 

rakan sebaya. Secara umumnya, aspek permasalahan eksternalisasi responden kajian ini didapati berada dalam 

tahap sederhana, manakala petunjuk tingkah laku aggressive-opposition berada dalam tahap rendah. Hal ini 

bermakna remaja dalam kajian ini tidak memiliki permasalahan dalam penyesuaian kendiri yang memerlukan 

kemampuan untuk mengawal tingkah laku. Remaja juga tidak menunjukkan tingkah laku suka bergaduh atau 

mengganggu remaja lain dan dapat mengikuti peraturan yang ada di sekolah serta tidak mudah berbohong 

atau meniru semasa di sekolah. Tingkah laku agresif merujuk kepada tingkah laku yang bertujuan untuk 

menyakiti, memusuhi, merosakkan atau membahayakan dan menyebabkan kerugian kepada orang lain (Allen 

& Anderson, 2017; Anderson & Bushman, 2002). Kajian-kajian lepas telah menunjukkan bahawa tingkah 

laku agresif berkait rapat dengan penyesuaian kendiri (Card & Little, 2006; Hawley, 2003). Di samping itu, 

kemampuan seseorang individu untuk mengawal emosi negatif adalah petunjuk kepada penyesuaian 

psikososial. Secara tidak langsung, keputusan ini memberi gambaran bahawa tingkah laku agresif tidak 

menjadi isu bagi golongan remaja kajian ini. 

Telah diketahui bahawa kajian-kajian psikologi mendapati tingkah laku agresif cenderung meningkat 

semasa peralihan dari zaman kanak-kanak ke remaja (Casper & Card, 2017; Karriker-Jaffe et al., 2008; 

Sampson et al., 2005). Walau bagaimanapun, remaja dalam kajian ini menunjukkan tahap tingkah laku agresif 

yang rendah. Hal ini mungkin disebabkan oleh para responden kajian yang berada dalam peringkat 

perkembangan awal remaja yang secara teorinya telah mengalami perkembangan kognitif dan emosi yang 

lebih matang berbanding kanak-kanak. Hal ini telah banyak dibuktikan oleh kajian-kajian terdahulu di mana 

berbanding dengan kanak-kanak, golongan remaja sudah mampu mengambil perspektif orang lain sehingga 

dapat melibatkan diri dalam interaksi yang lebih baik dengan rakan sebaya, seperti menggunakan strategi lisan 

dan sosial untuk mencapai matlamat (Casper & Card, 2017).  

Skor yang rendah dalam tingkah laku agresif dan penentangan dalam kajian ini menunjukkan bahawa 

sebilangan besar remaja masih menunjukkan tingkah laku yang dapat diterima oleh persekitaran, khasnya di 

sekolah. Hal ini kemungkinan disebabkan oleh beberapa faktor seperti ciri-ciri budaya Jawa yang 

mementingkan kesopanan dan budi bahasa masih dipupuk dan diamal dalam masyarakat setempat (Budiyono 

& Feriandi, 2017; Lestari, 2016). Ini sudah pasti memerlukan kajian lanjut untuk pengesahan. Walau 

bagaimanapun, perlu juga disebut di sini bahawa masih terdapat segelintir responden yang mengalami 

permasalahan eksternalisasi tetapi bilangannya kecil. Hal ini menunjukkan walaupun secara umumnya remaja 

responden kajian ini mempunyai tahap tingkah laku yang positif, masih terdapat sekumpulan kecil remaja 

yang memerlukan perhatian khusus dari segi perkembangan diri dan kesihatan mental. Hasil kajian ini ternyata 

boleh dijadikan sebagai rujukan pihak berkaitan seperti ibu bapa, guru dan pegawai yang bertanggungjawab 

dalam membantu mengembangkan potensi positif remaja dan mencegah tingkah laku negatif daripada berlaku. 

Keputusan kajian ini didapati selari dengan kajian-kajian lain yang menggunakan penilaian guru dan 

ibu bapa. Sebagai contoh, Pianta dan Stuhlman (2004) menggunakan penilaian guru dan ibu bapa untuk 

mengkaji hubungan guru dan kanak-kanak dalam tahun awal persekolahan. Sama seperti kajian ini, mereka 

mendapati ramai kanak-kanak yang kurang memiliki hubungan yang erat dengan guru, namun dari aspek 

konflik, tidak timbul persoalan. Begitu juga, kajian di Indonesia oleh Ansyah et al. (2021) yang menunjukkan 

bahawa kedekatan antara guru dan pelajar adalah kurang semasa sekolah rendah. Namun, kajian di Indonesia 

yang mengukur konflik antara remaja dan ibu menunjukkan keragaman dapatan, di mana ada remaja yang 

mengalami konflik dan ada yang tidak, bergantung kepada faktor seperti usia dan gaya pengasuhan (Apriyeni 

& Patricia, 2021). Sementara itu, dalam konteks organisasi di Indonesia, hubungan antara pemimpin dan 

pengikut biasanya menggunakan prinsip kekeluargaan, di mana pengikut mengakui suasana keakraban dan 

pemahaman bersama tentang keharmonian serta keselesaan dan mengelakkan konflik (Hermawan & Loo, 

2019). Namun, dalam budaya Jawa, pemimpin yang berperanan sebagai bapa mungkin menyebabkan pengikut 

memiliki perasaan rendah diri dalam berinteraksi yang disebut sebagai isin dan sungkan dalam budaya 

tersebut. Jadi, kajian ini mengukuhkan lagi bukti bahawa faktor hubungan interpersonal, khususnya keakraban 

dengan guru, memainkan peranan penting dalam penyesuaian kendiri remaja di sekolah. 

Kajian ini mendapati hanya sedikit sahaja remaja yang mengalami kesepian, keseorangan dan tidak 

memiliki kawan semasa berada di sekolah. Sebilangan besarnya merasakan diri mereka diterima di sekolah 

dan dapat berinteraksi dengan rakan-rakan mereka. Tahap isolasi yang rendah ini menunjukkan bahawa tidak 

terdapat permasalahan penyesuaian sosial. Perlu dinyatakan bahawa kajian-kajian lepas mendapati tanda 

remaja yang mempunyai penyesuaian yang positif adalah mempunyai ramai kawan (MacEvoy et al., 2016; 

Rubin et al., 2008). Oleh itu, dapatlah dikatakan bahawa remaja kajian ini tidak ada masalah dalam hal 

penyesuaian. 

Keputusan analisis kajian menunjukkan bahawa secara umum tahap kesejahteraan subjektif remaja 

berada pada tahap sederhana. Sekolah secara umum berpotensi menyediakan peluang kepada remaja untuk 

mengembangkan kapasiti kognitif dan sosial (Liu et al., 2015). Salah satu sumber kepuasan pelajar di sekolah 

adalah aspek prestasi akademik. Dalam kajian ini, responden menilai tinggi kepuasan kognitif iaitu kepuasan 

terhadap penyelesaian tugas-tugas di sekolah. Walaupun kajian lepas yang menghubungkan kesejahteraan 

subjektif dan pencapaian akademik menunjukkan dapatan yang berbeza-beza (Bücker et al., 2018), kedua-dua 

pemboleh ubah adalah petunjuk kepada kefungsian psikologi positif (Suldo et al., 2006). Oleh itu, apabila 

remaja menilai tinggi akan keberhasilan mereka dalam menyelesaikan tugas-tugas di sekolah, tidak 

menghairankan tahap kepuasan mereka di sekolah turut tinggi. 

Berkaitan dengan pengelolaan sekolah, responden memberikan penilaian tinggi akan kepuasan 

terhadap peraturan dan kemudahan sekolah. Hal ini selari dengan dapatan kajian Chen et al. (2017) yang 

mendapati bahawa kemudahan pembelajaran berkait secara positif dengan kesejahteraan subjektif pelajar. 

Kemudahan pembelajaran seperti perpustakaan, ruang belajar kendiri, dan kemudahan-kemudahan lain 

memberi kesan positif kepada pelajar yang memiliki keperluan. Ketika pelajar memperoleh peneguhan 

daripada pembelajaran, mereka lebih berkemungkinan berpuas hati dengan kehidupan mereka, yang 

seterusnya memberi kesan positif terhadap sekolah. Selain itu, kajian-kajian lepas mendapati remaja yang 

mempersepsikan sekolah sebagai memiliki peraturan yang bagus dan jelas, mereka akan merasai sedikit 

tekanan tetapi tetap berasa puas hati dengan kehidupan sekolah dan persekitaran pembelajaran (Aldridge et 

al., 2016; Schönfeld et al., 2016).  

Menariknya, kajian ini menunjukkan bahawa responden memberikan respons kepuasan yang tinggi 

terhadap kehidupan di sekolah dalam aspek kognitif, berbeza dengan kajian Fahmawati et al. (2022) dan 

Syamila et al. (2021) yang mendapati tahap kepuasan hidup pelajar sekolah menengah pada masa pandemik 

adalah sederhana sahaja. Kajian ini dijalankan dalam situasi pembelajaran semasa pandemik dan responden 

menilai positif aspek-aspek kognitif kepuasan hidup di sekolah. Sementara itu, kajian ini senada dengan kajian 

Shi et al. (2022) yang mendapati bahawa prestasi akademik dan kepuasan sekolah mempunyai kaitan yang 

signifikan dengan kesejahteraan subjektif remaja. Oleh itu, pihak sekolah perlu peka dan cakna bahawa 

responden kajian ini menunjukkan penilaian yang tinggi dalam kategori kepuasan di sekolah dalam aspek 

prestasi, pengelolaan sekolah, hubungan guru dan rakan serta belajar di sekolah. Apatah lagi tempoh masa 

remaja adalah titik perubahan dan masa kritikal untuk menamatkan pengajian. Justeru, warga sekolah harus 

mengikuti perkembangan pemikiran dan perasaan pelajar, mewujudkan persekitaran sekolah yang 

menggalakkan, menambah baik kemudahan pembelajaran dan mempertahankan kepuasan pelajar di sekolah. 

Keputusan kajian menunjukkan bahawa kedua-dua pemboleh ubah mempunyai hubungan negatif yang 

kuat. Das et al. (2020) menyimpulkan bahawa menurut pandangan teori emosi (seperti yang dikembangkan 

oleh Fredrickson (2004)), emosi akan mempengaruhi aktiviti individu dan memperkukuh kesejahteraan 

subjektif. Teori emosi memberi tumpuan kepada bagaimana emosi positif dan negatif bukan sahaja merupakan 

hasil tetapi juga sebagai penentu sama ada perantara mahupun secara langsung kepada kesejahteraan subjektif 

(Das et al., 2020). Remaja yang mendapatkan pengalaman positif di sekolah seperti tidak mengalami kesepian, 

diperhatikan guru, dekat dengan rakan akan memunculkan emosi positif. Pengalaman positif yang berterusan 

akan membawa kepada emosi yang positif juga. Emosi positif ini akan berpengaruh kepada ingatan positif. 

Apabila remaja senantiasa memiliki emosi dan ingatan yang positif di sekolah, maka akhirnya akan 

mendorong kuatnya tahap kesejahteraan subjektifnya (Tugade et al., 2004).  

Keputusan kajian ini selari dengan dapatan-dapatan kajian lepas, misalnya Valsaraj et al. (2017), Can 

et al. (2021) serta Misero dan Hawadi (2012) yang mendapati bahawa penyesuaian berhubung kait dengan 

kesejahteraan psikologi pelajar. Kajian-kajian tersebut mendapati bahawa hubung kait antara kedua-dua 

pemboleh ubah hanya berlaku dalam golongan remaja akhir atau pelajar universiti (Can et al., 2021; Valsaraj 

et al., 2017) dan juga bagi pelajar dengan keperluan khas (Misero & Hawadi, 2012). Hal ini bermakna 

penyesuaian kendiri yang baik dalam diri individu memberi kesan kepada peningkatan kesejahteraan subjektif 

terhadap semua ciri-ciri responden tanpa mengira asal budaya barat atau timur dan ciri khusus pelajar. 

Pengaruh ini bukan sahaja terhadap individu berkeperluan khas tetapi juga terhadap individu normal. Oleh 

itu, keputusan kajian ini menyokong hasil dapatan kajian lepas mengenai kedua-dua pemboleh ubah, malah 

menjangkau ke hadapan lagi dengan mendapati bahawa hubung kait juga berlaku ke atas golongan remaja 

awal dan responden di sekolah biasa. 

Walau bagaimanapun, perlu juga disebut bahawa keputusan kajian ini dilihat berbeza dengan beberapa 

kajian lepas. Contohnya, Gini et al. (2018) dan Luhmann et al. (2012) mendapati ada hubungan yang kuat 

antara kedua-dua pemboleh ubah dalam kalangan responden sekolah menengah atas sementara bagi golongan 

responden sekolah menengah rendah tidak ada hubungan yang kuat. Selain daripada itu, kajian Gini et al. 

(2018) juga mengukur penyesuaian kendiri remaja secara lebih umum iaitu mengukur permasalahan psikologi 

dan permasalahan somatik. Dengan demikian, perbezaan hasil kajian ini dengan kajian Gini et al. (2018) 

mungkin disebabkan oleh perbezaan konsep yang digunakan untuk melihat masalah penyesuaian dalam diri 

remaja. Kajian ini menggunakan alat ukur daripada Olivier et al. (2018) yang mengukur aspek penyesuaian 

tingkah laku dan sosial remaja di sekolah sementara Gini et al. (2018) mengukur penyesuaian remaja dengan 

menggunakan instrumen skala bukan klinikal kesihatan fizikal dan mental. 

Sementara kajian Luhmann et al. (2012) membuktikan bahawa penyesuaian terhadap perubahan-

perubahan dalam kehidupan seperti peristiwa keluarga dan kerja mempunyai kesan yang sangat berbeza 

terhadap kesejahteraan subjektif. Logiknya, perubahan-perubahan psikologi dan fizikal yang pesat berlaku 

semasa zaman remaja cenderung mempengaruhi kesejahteraan subjektif remaja (sama seperti golongan 

dewasa). Jadi, inilah antara persoalan-persoalan yang masih dikaji mengenai hubung kait antara indikator-

indikator kesihatan mental, kepuasan hidup dan dalam kes ini, penyesuaian dengan kesejahteraan subjektif. 

Rata-rata kajian lepas telah mendapati bahawa kesan kesejahteraan subjektif cenderung membawa kepada 

kebaikan-kebaikan dalam bentuk kestabilan emosi, kepuasan hidup, hubungan interpersonal yang baik, rendah 

rasa cemas serta aspek-aspek psikologi positif yang lain. Perdebatan wujud apabila ada ahli-ahli psikologi 

yang mendapati sebaliknya. Sehubungan dengan ini, keputusan kajian ini telah menunjukkan bahawa di 

samping aspek-aspek psikologi positif yang lain, kesejahteraan subjektif adalah satu indikator penting dalam 

mempengaruhi kesihatan mental, dalam kes ini, golongan remaja sekolah.  

Salah satu perkara yang menarik yang ditemui dalam kajian ini ialah apabila dibandingkan hasil kajian 

ini dengan kajian lepas dengan responden daripada budaya Jawa (contohnya kajian Rizki dan Listiara, 2015), 

kajian ini memperolehi nilai korelasi yang lebih kuat. Hal ini berlaku mungkin kerana kajian Rizki dan Listiara 

(2015) berbeza dalam penggunaan skala pengukuran yang digunakan. Mereka menggunakan skala 

berdasarkan konsep school well-being daripada Konu dan Rimpelä (2002), sedangkan kajian ini menggunakan 

instrumen kesejahteraan subjektif di sekolah yang dikembangkan oleh Tian et al. (2014). Oleh itu, perbezaan 

konseptual akan memberi kesan kepada tahap min dan korelasi dengan kesejahteraan subjektif (Oishi, 2010). 

Kajian ini tertumpu dalam kalangan remaja usia awal di sekolah menengah yang dari segi perkembangan 

psikologi, sememangnya wajar kerana remaja berada pada tahap di mana hubungan dengan rakan sebaya 

memainkan peranan yang sangat penting bagi perkembangan dan penyesuaian sosial (Veenstra et al., 2013). 

Tambahan lagi, Rizki dan Listiara (2015) menjalankan kajian ke atas pelajar universiti yang dari segi tahap 

perkembangan kognitif dan trait personaliti lebih stabil (Felder & Brent, 2005). Hubung kait kedua-dua 

pemboleh ubah dalam kajian ini lebih kuat berkemungkinan kerana pelajar di sekolah menengah rendah lebih 

banyak menghabiskan masa di sekolah berbanding pelajar di universiti yang biasanya berada dalam 

lingkungan kampus secara tidak rutin. Apatah lagi remaja memiliki banyak masa untuk berkongsi dengan 

rakan sebaya dan bertukar-tukar maklumat semasa berada di sekolah. Faktor-faktor tersebut berkemungkinan 

juga menjadi pendorong kuatnya hubung kait kedua-dua pemboleh ubah dalam kajian ini.  

Kajian ini mempunyai beberapa limitasi yang perlu diambil kira. Pertama, kaedah kajian cross-

sectional memiliki kelemahan kerana tidak dapat menunjukkan kesan kausaliti dalam hubungan antara 

pemboleh ubah (Creswell, 2009).  Kedua, pengkaji menjalankan prosedur persampelan menggunakan kaedah 

convenience sampling. Oleh itu, generalisasi hasil kajian ini hanya terhad kepada responden yang berkaitan 

dan tidak boleh diterapkan pada kelompok remaja lain kecuali  dilakukan kajian ulangan. Ketiga, responden 

dalam kajian ini diminta mengisi soal selidik (self-report questionnaire). Kaedah ini memiliki kelemahan 

kerana boleh berlaku bias dalam pengukuran disebabkan responden menilai diri mereka sendiri, selain 

daripada faktor social desirability yang mungkin mempengaruhi jawapan mereka.  

Walau bagaimanapun, karakteristik responden kajian ini berbeza dengan kajian-kajian lepas. Kajian 

ini juga menawarkan pendekatan lain untuk mengukur penyesuaian remaja di sekolah. Ternyata, kajian-kajian 

di Indonesia setakat hari ini lebih tertumpu kepada penggunaan pendekatan traditional variable-centered 

dalam meneroka penyesuaian (Setianingsih et al., 2006; Susilowati, 2013). Skala pengukuran pemboleh ubah 

kajian ini telah mengikuti prosedur dan langkah-langkah adaptasi alat ukur dengan menggunakan Bahasa 

Indonesia dan ujian kesahan kandungan oleh ahli dalam bidang psikologi perkembangan, sosial, dan psikologi 

pengukuran. Hasilnya menunjukkan kebolehpercayaan dan kesahan instrumen yang baik. Justeru, demi 

memahami isu penyesuaian kendiri remaja di sekolah di Indonesia, skala penyesuaian kendiri yang digunakan 

dalam kajian ini dapatlah digunakan dengan lebih luas. Dengan kata lain, kajian ini dapat menawarkan satu 

alternatif baharu dalam memahami penyesuaian kendiri remaja Indonesia. 

 

Kesimpulan 

Kajian ini telah mendapati terdapat pengaruh penyesuaian kendiri terhadap kesejahteraan subjektif remaja. 

Dalam bidang psikologi positif yang sedang menggalakkan penyelidikan tentang kesejahteraan remaja, kajian 

ini menunjukkan bahawa faktor-faktor dalam persekitaran sekolah seperti penyesuaian kendiri menyumbang 

kepada kesejahteraan. Maklumat mengenai tahap dalam kedua-dua pemboleh ubah dapat menjadi rujukan 

terhadap pembuatan dasar dan polisi bagi pihak ahli psikologi dan pembuat dasar di sekolah. 

Berdasarkan limitasi yang telah dikenalpasti, beberapa rekomendasi dapat dibuat untuk kajian akan 

datang. Kajian masa depan disarankan untuk menggunakan pendekatan longitudinal dan eksperimental bagi 

meningkatkan kesan kausaliti dalam hubungan pemboleh ubah yang dikaji. Selain itu, penggunaan kaedah 

persampelan yang lebih representatif seperti persampelan rawak akan meningkatkan kebolehpercayaan dan 

kebolehgunaan hasil kajian kepada populasi yang lebih luas. Semasa proses pengumpulan data, guru boleh 

memberikan penilaian untuk mengurangkan bias dalam pengukuran. Dengan memberikan arahan yang jelas 

dan bantuan kepada responden semasa mengisi soal selidik, kajian dapat memastikan data yang diperoleh 

lebih tepat dan bebas daripada salah tafsiran. Kajian masa depan juga perlu mempertimbangkan faktor-faktor 

lain yang mungkin mempengaruhi penyesuaian kendiri dan kesejahteraan subjektif remaja di sekolah untuk 

memberikan gambaran yang lebih komprehensif. 

